
Heimsókn erlendra gesta í Leikskóla Fjallabyggðar 
dagana 22. og 23. Maí 2024

Þessi heimsókn er samstarfsverkefni nokkurra leikskóla frá Danmörku, Noregi, 
Lettlandi, Litháen og Eistlandi. Samtals komu 9 einstaklingar til okkar.
Mogens Godballe er umsjónarmaður yfir verkefninu, hann þekkir Írisi Dröfn 
Jónsdóttur, leikskólastarfsmann í Danmörku, sem er frá Ólafsfirði. Hún hafði 
samband við undirritaða, en við lærðum Leikskólakennarann einnig saman í 
Háskólanum á Akureyri. Íris tengdi okkur saman og ákváðum við að slá til og 
láta þessa heimsókn verða að veruleika. Hófst því skipulagsvinnan við að útvega 
gistingu, mat og búa til dagskrá fyrir hópinn. 

Gestirnir komu til Ólafsfjarðar þriðjudagskvöldið 21. maí og gistu tvær nætur á 
Hótel Northern Comfort inn.
 Kl 9:30 á miðvikudagsmorgun mætti hópurinn á Leikhóla, skoðaði sig um og 
fengu kynningu á starfinu. Síðan var haldið með hópinn ásamt börnunum í 
fjöruferð. Gestunum fannst þetta mjög áhugavert, hversu fljótt við erum komin 
í náttúruperlu, þar sem börnin nutu sín svo vel; léku frjáls, tíndu m.a. steina og 
skeljar. Þegar við komum til baka beið okkar dýrindis hádegisverður, en búið 
var að leggja á borð fyrir gestina í salnum okkar þar sem boðið var upp á 
nætursaltaðan fisk með kartöflum, rófum og rúgbrauði. Eftir matinn nýttu bæði 
börn og fullorðnir sköpunargáfuna og bjuggu til ýmis konar tröll og fígúrur úr 
steinum og skeljum sem við fundum í fjörunni, og höfðu allir gaman að. Um 
kl.13:30 lauk heimsókninni og gestirnir fóru í skoðunarferð um bæinn. 

Klukkan 16:30 var svo starfsfólki Leikskóla Fjallabyggðar boðið á fyrirlestur í 
MTR hjá gestunum. Mogens fræddi okkur um hvernig hægt er að nýta ævintýri 
H.C. Andersen í vinnu og leik með börnum. Síðan voru tveir starfsmenn frá 
Litháen með glæru- og myndbandsfyrirlestur þar sem við sáum aðferðir þeirra 
við úti- og ævintýravinnu. Þetta var hvoru tveggja mjög fræðandi og 
skemmtilegt og fékk starfsfólk flottar og góðar hugmyndir. 

Gestirnir fóru svo í kvöldmat á Kaffi Klöru þar sem þau fengu íslenskt fjallalamb 
í matinn og voru þau alveg í skýjunum með þann mat.

Á fimmtudeginum var svo komið að heimsókn til Siglufjarðar. Dagurinn hófst í 
bakaríinu áður en haldið var upp á Leikskála. Á Leikskálum fengu gestirnir 
kynningu á starfinu og skoðuðu sig um. Síðan var haldið upp í garðinn hjá 
Gistiheimilinu Herring house og ,,Tröllið´´ Stígur var skoðað og sagðar sögur um 



hann. Svo var leiðinni haldið niður að 
verkstæði listakonunnar Aðalheiðar 
Eysteinsdóttur þar sem skoðaðir voru 
álfahólar og fleiri tröll. Einnig vorum við svo 
heppin að Aðalheiður bauð okkur inn og 
sagði okkur aðeins frá sér, vinnustofunni og 
verkum sínum. 
Leikskólabörnin héldu svo upp í leikskóla og 

gestirnir kíktu á bókasafnið og á listasýningu í ráðhúsinu á sýningu Arnfinnu 
Björnsdóttur (Abbý). Þaðan var svo haldið í hádegismat á Torgið þar sem boðið 
var upp á dýrindis hlaðborð. Þegar allir voru orðnir vel mettir var farið á 
Síldarminjasafnið í skemmtilega skoðunarferð sem gestunum fannst mjög 
áhugaverð. Um klukkan 14 lauk svo formlegri dagskrá og héldu gestirnir aftur 
yfir til Ólafsfjarðar þar sem þeir m.a. fóru í sundlaugina eða gengu um bæinn og 
skoðuðu sig um áður en þau héldu af stað suður til Keflavíkur. 

Við erum mjög ánægðar með hvernig til tókst og var hópurinn mjög ánægður 
með þessa ferð. Þeim fannst náttúran hér í kring alveg stórbrotin, þá sértaklega 
fjöllin og sjórinn. Einnig að geta gengið með börnin og vera komin í snertingu 
við náttúruna, sem er bara rétt við dyrnar hjá okkur.

Okkur tveim (Björk og Sigurbjörg) sem tókum á móti hópnum er svo boðið í 
áframhaldandi samstarf þar sem okkur er boðið í heimsókn til þeirra.

Við vitum ekki til þess að svona heimsókn hafi áður verið framkvæmd í 
leikskólum Fjallabyggðar áður og erum við afar stoltar af þessu 
samstarfsverkefni.

Björk Óladóttir
Aðstoðarleikskólstjóri, 

Leikhólum Ólafsfirði

          



                                

 


